Методическая разработка мероприятия
 «Кхойтта шаренга бахбелла некъ»

Хьехархо. Собар кхачийча а, собар карийначу халкъана, Дуьне доьхча а Даймахке сатийсинчу, дайн латте, сатийсинчу халкъана – вай нохчийн къомана.

Цхьана терзанца озалур барий-те вайн халкъо лайна бала!? Ц1ийнан к1ур бар доккха вуон лерина, тайпанан к1ур бар туьйранашкахь а ца дезна.

Дийнна халкъ, махках а даьккхина, дийна д1адаккха хьовзор, дуьненахь шен сил дукха Даймохк безна, массо х1уманал еза маршо лерина къам ямартлонца маршонах хадор, шийлачу, хийрачу махкахь набахте доьллина халкъе 13 шо даккхийтар ма доккха х1ума ду, я Аллах1 Дела!

1-ра д1ахьошверг: 
Ма йоьхна еара 1уьйре, 
Дорцаца шийла ло кхуьйсуш 
2-г1а д1ахьошверг: 
Б1аьрхишца стигал т1ейоьлхуш, 
Миска халкъ махкаха доккхуш ... 
        Нохчийчоь, тахана ма г1айг1ане йоьжна хьо,




        Со-м кхета хьуна хьан г1айг1анех…




        Нохчийчоь! Ас хьуна-м ца буьллу бехк,




        Ца г1ерта хьо  тахана теян а со.




        Елха хьо, мохь тоххий,




        Со хьалхара йоьлхур ю хьоьца.




        Нохчийчоь! Ло оьгу… Дарц ц1ийза,




        Когаш а 1уьйра сийначу Сибреха




        Хьан бераш д1ахьовсош,




        Хьан кийрахь иккхинчу лазаран




        Мохь хезна, со тахана хьан къина йоьлху.




        Бакъо яц сан тахана ела,




       Доттаг1ий, ма билла суна бехк.




       Нохчийчоь! Мохь  тоххий елха,




      Со хьалхара йоьлхур ю хьуна хьоьца.

Стихотворени «И Суна гина ду»

И суна гина ду –  


Доьлхура лаьмнаш,

Месалчу беснеш т1ехь     

Хьаьдда б1аьрхиш.            


И сунна хезна ду -       


Тийжара лаьмнаш,               

Мохь ала аз доцуш –

Хаьлла шайн йиш.

Доьлхура,

Тийжара -

Бакъ ду и ц1енна -

 Вай дина вайн лаьмнаш,

Сан б1аьрга гуш.

 Шайн  бераш, нуьцкъаша    


Шайх даьхна, генна         


Д1ахьовсор ла ца луш.

 Доьлхура  уьш…        

Стихотворени «Йо1ана-м ца хаара ша ненах яьлли».

(Сопровождени – инсценировка)
«Юрг1анца сан ненан б1аьргаш ма къовла, 

Иза-м х1инцца йохлур яй, шелъелла и» - 

Йо1 нисъян г1оьртира шен ненан г1овла 

Цунна-м ца хаьара т1ехдаьлла кхин ... 

Ц1евзаш ц1ерпошт сецча, ло д1а а тесна, 

Божарша т1ах аьлла даьккхира каш. 

Ца кхеташ, б1аьрхиша яшийна беснеш, 

Йо1 лаьтта дазделла даг т1ера даш.

 «Цу чохь и йохлур юй? Суна а лаьа 

И мара къевлина цуьнца ян наб ... » 

«Хьан ирс дуй чудуьллург, миска, ца хаьа», ​

Зударша шабарш до. Гулбелла нах. 

Г1орийна латта цхьаьна а иэдеш, 
Божарий кхиира т1ехьакха и. 

«И йох ма-еллинехь, г1аттор ю», - лееш, 

Йо1 1ехо х1иттира, х1ун дер ткъа кхин? 

Хье ца луш ц1ерпошт белира меттах. 

Йо1 юхаедира цу коша т1е, 

Беран аз дилхира борза т1елетта - 

Ца хууш кийрахь берг ша бу я ц1е. 

«Со юхайог1ур ю, х1ан йовлакх, - аьлла 

Коша т1е тесира,- шийла ду 1а ... » 

Шен деган зезагах - ненах а яьлла, 

Яхара жима йо1, ца кхеташ д1а ... 

1-ра д1ахьошверг: Г1ум-Азехь шийлачу март баттахь шийла т1е ийцира вайнах. Делахь а ца дуьйхира г1иллакхах, оьздангаллех, лардира дайн ламасташ. 

2-г1а д1ахьошверг: Яцара тобанаш. Цхьаъ хилла д1ах1оьттира нохчийн къам.
Мукъам «Къонаха».

1-ра д1ахьошверг: Вайнехан са, дог-ойла хьомечу Даймахкахь яра. Цара сатуьйсура дай баьхначу латте. 

2-г1а д1ахьошверг: Г1енах гора шайн кхерчийн хьакхлаг1аш, дайн кешнаш, шаьш дина мохк, Кавказан лаьмнаш. 

Стихотворени «Даймохк бу боьлхуш»
- Г1оттий-те 1уьйранна, 

Хьалха а санна, 

Лаьмнашна т1ехьара 

Малх, нур шен даржош? 

Бузий-те суьйранна, 

Хьалха а санна, 

Лаьмнашна т1ехьа малх, 

Нур шен д1ахьарчош? 

Юй-те вайн Кавказ 

Вайн къина йоьлхуш,

Вай ц1ехьа дерзаре 

Саготта хьоьжуш? 

- Г1отту малх 1уьйранна, 
Хьалха а санна, 

Лаьмнашна т1ехьара, 

Сирла нур даржош. 

Бузу малх суьйранна, 

Хьалха а санна, 

Лаьмнашна т1ехьа д1а, 

Нур шен дlахьарчош. 

Вай дина вайн Кавказ
1а вайна йоьлхуш,

Вай ц1ехьа дерзаре
Саготта хьоьжуш.

- Алийша, техкий-те 

Вайн луьста хьаннаш, 

Хазлой-те вайн тог1еш, 

Бай болий сийна? 

Дийцийша, уьдий-те 

Хиш, декош 1аннаш, 

Ловзий-те х1инца а 

Шовданаш шийла? 

Йолий-те вай динчу 

Нохчийчохь б1аьсте, 

Вуй-те к1ант шовданан 

Коьртехь йо1 хьаста?

- Ойлане техка вайн 

Б1ешерийн хьаннаш, 

Г1айг1ано та1ийна 

Аренаш сийна. 

Дарделла уьду хиш, 

Делхадеш 1аннаш, 

Карзахе деттало 

Шовданаш шийла. 

Коьлина йогlу вайн 

Нохчийчу б1аьсте, 

К1ант воцуш шовданаш 

Коьртехь йо1 хьаста.
- Лаьттий-те х1инца а, 

Къонахий санна, 

Вайн лаьмнаш, баххьаш шайн 

Айдина къоьжа? 

Бакъдуй-те, боху вай 

Дицделла царна, 

Уьш х1инца, бендоцуш, 

Дуьненна къежа? 
Алийша, дуй-те уьш 
Хилларш хьалха? 

Муха лов-те цара 

Дисар шаьш цхьалха? 

-Лаьтташ ду, лаьтташ ду, 

Къонахий санна, 

Вайн лаьмнаш, баххьаш шайн 

Айдина къоьжа. 

Дицлур дац шайн бераш ​

Вай цкъа а царна, 

Бакъдац уьш, бендоцуш, 

Дуьненна къежар. 

Вай дина лаьмнаш 1а 

Вайга сатуьйсуш, 

Вай ц1ехьа дерзаре 

Саготта хьуьйсуш ... 

Сан нанас Белитас беш хилла узам бу х1ара:

Мехкарийн тоба:

Х1ай, 1уьйренаш, марша 1ойла,

Х1ай, суьйренаш, марша 1ойла,

Марша 1ойла, х1ай Дег1аста,

Тхо-м д1адуьгу пана махка.

Эхь ца хийтира хьуна, машен, 

Къа ца хийтира хьуна, машен, 

Доьлху-дуьгу меттиг боцуш

Пана махка тхо д1адига.

Стихотворени «Кхойтта шо»
Кхойтта шо, кхойтта шо зама, 

Пхи эзар сов 1аьржа де. 

Б1е эзар сов 1аьржа бала, 

Кхин цхьанна ма байла т1е. 

Дийг1ина чарташ а доцуш, 

Хийрачу махкахь диси, 

Хийланиг кошан барз боцуш, 

Бехкечех дайна сий. 

1ожалца къийсаме бевлла, 

Мацаллехь 1ийшин буц, 

Эзарнаш бистина белла, 

Довш сибат, адамийн куц. 

Генарчу Даймахке кхойкхуш, 

Дерриге ирс цуьнца гуш, 

Стогалла цуьрг а ца йойуш, 

Эгна дай синош д1алуш. 

Кхойтта шо, къизаллин зама, 

Пхи эзар сов 1аьржа де, 

Б1е эзар сов 1аьржа бала, 

Муха и дицлур ду те. 

Стихотворени «Къизалла»
И Зама лайна вайн дайша,  

Дай боцуш дисинчу байша. 

Хеназа кхалхийна синош, 

Шайна т1ехь доццушехь къинош. 

Халкъана йинера г1ело. 

Дог1машка хьерчара шело. 

Хийла да д1авоьлли, хьарчо 

Ца карош хьакъ долу марчо ... 

Генарчу, хийрачу махкахь, 

1ожалло каетташ къайлах, 

Даймахках къаьстина, байлахь, 

Лийлира халкъ кхойтта шарахь ... 

Хала хиллера, хьо стенга вуьгу ца хууш болу некъ. Шийлачу вагонаш чохь мацаллий, хьогаллий, тифан лазарх леш дара адамаш. Ц1ерпошт сецначохь декъий охьадохура. Уьш д1абохкар дацара.

Д1акхечира Казахстане, Г1ирг1азойн махка. Эзарнаш кешнаш х1иттира 2-З шарахь. Велларг д1аволла ницкъ боцуш хийла висина, каш доцуш, чурт доцуш дукха биси. Ца бала г1ерташ юура бецаш, кхош юкъара, аренашкара буьртигаш лехьош хийла оьзда нана лелара.

Нохчийн оьздангалла д1ахуьйди Г1ум-Азин аренаша!

1-ра д1ахьошверг: 1956-чу шеран 25-чу февралехь компартин ХХ-чу съездехь цуьнан Хьалхарчу Секретара Никита Сергеевич Хрущевс «ц1андира» нохчийн къам. Елира бакъо Даймахка ц1адерза. 

2-г1а д1ахьошверг: Кхойтта шеран беха некъ…. Вайна дицлур дац, дицдан йиш  а яц вайн дайша, наноша лайна пхи эзар сов «1аьржа» де, б1е эзар сов  «1аьржа» бала. 

Мехкарийн тоба:
1. Марша 1ойла, х1ай суьйренаш,

Марша 1ойла, х1ай 1уьйренаш,

Марша 1ойла, х1ай Киргизи,

Тхо-м д1адоьлху тхайн Даймахке.

2. Марша 1ойла, х1ай суьйренаш,

Марша 1ойла, х1ай 1уьйренаш,

Марша 1ойла, х1ай Казахстан,

Тхо-м д1адоьлху тхайн Даймахке.

3. Марша 1ойла, х1ай суьйренаш,

Марша 1ойла, х1ай Iуьйренаш,

Марша 1ойла кешнийн ох1ла,

Тхо-м д1адоьлху Дег1астана.

